
MINUTI

Il-Minuti tal-Laqgħa Nru 16, li saret fis-6 ta’ Mejju 2019, ġew konfermati.

IĊ-CHAIRPERSON (Onor. Alex Muscat): Nagħti merħba lil kull min hawn preżenti għal din il-laqgħa u ngħaddu għall-korrispondenza.

KORRISPONDENZA

IĊ-CHAIRPERSON: Irrid ngħid li bi tweġiba għall-korrispondenza li ntbagħtet bħala stedina għal din il-laqgħa, Dr. Michael Briguglio bagħat jgħidilna lil ħa pjaċir li ġiet drafted din il-policy mill-Planning Authority (PA) li biha qed jiġu ntrodotti dawn il-guidelines u tana wkoll il-feedback tiegħu għall-istess policy minħabba li ma setax jattendi għal-laqgħa tal-lum.

Ngħaddu issa għall-item li jmiss fuq l-aġenda.
































DISKUSSJONI DWAR ID-DRAFT POLICY TAL-AWTORITÀ TAL-IPPJANAR RIGWARD SOCIAL IMPACT ASSESSMENTS AS A TOOL FOR DECISION MAKING IN SPATIAL PLANNING

IĊ-CHAIRPERSON: Nibda biex ngħid li madwar ġimgħatejn ilu kitbuli mill-PA fejn talbu li bħala Kumitat nagħtu l-input tagħna dwar din id-draft policy. 

Nitlob lill-uffiċjali tal-PA sabiex jersqu madwar il-mejda u jagħmlulna l-preżentazzjoni tagħhom.

IS-SINJ. MICHELLE BORG (Manager, Awtorità tal-Ippjanar): Nirringrazzjak.  Nibda biex ngħid li l-PA ħadet inizjattiva fejn se tipprova ddaħħal proċedura rigward għodda ġdida li ma tantx qiegħda tiġi wżata, li hija s-social impact assessment (SIA). Id-definizzjoni ta’ SIA huwa proċess li janalizza, jimmonitorja u jimmaniġja dawk l-impatti jew konsegwenzi soċjali, kemm pożittivi u anke negattivi, li jistgħu joħorġu, kemm għax hekk huwa ppjanat jew inkella unintended, minn proġetti, u fejn ikun hemm bżonn isir intervent. Din id-definizzjoni ħadniha mill-International Association for Impact Assessment (IAIA). Aħna m’aħniex esperti fis-social impact analysis però nirrikonoxxu li din hija għodda li tista’ tgħin fid-decision making tal-awtorità. Li nistgħu ngħidu hu li bħalissa m’hemm l-ebda liġi jew regolamenti f’pajjiżna li jitolbu li jsir SIA. L-uniku strument ta’ politika li hemm huwa l-floor area ratio (FAR) policy li titlob SIA għal applikazzjonijiet tat-tall buildings. Jista’ jkun ukoll li jintalab li jsir SIA on a case by case basis għal xi proġetti jew inkella għal pjanijiet bħalma kien ġara fil-każ tar-review tal-policy tan-North Harbours fir-rigward ta’ Paceville fejn kien ġie deċiż li jsir SIA. 

Bħala qafas, il-Liġi tal-Ippjanar titlob li aħna nagħtu kas is-social, economic  and environmental needs li huma t-tliet pillars ta’ sostenibilità, però m’hemm l-ebda strument ieħor fil-gżejjer Maltin li jitlob din it-tip ta’ għodda. L-iskop kollu hu li ndaħħlu proċedura standard mhux nagħmlu l-affarijiet on a case by case basis fejn f’xi ħin ikun hemm xi ħadd qed jieħu ħsieb, imbagħad jitlaq u jiġi ħaddieħor, eċċ. L-idea tagħna hi li jkun hemm proċess sistematiku, li jfisser li għandek iktar skop għal trasparenza, kif ukoll li jkollna terms of reference idonei għall-iskop. It-terms of reference li qegħdin nipproponu huma misluta minn terms of reference oħrajn li għamilna li ġew ukoll imfassla b’konsultazzjoni mal-Environment and Resources Authority (ERA) u qegħdin noħorġuhom għall-konsultazzjoni, speċjalment għal skop fejn il-pubbliku inġenerali u dawk il-professjonisti li jaħdmu f’din il-linja jistgħu jagħtu proposti kif nistgħu ntejbu dawn it-terms of references biex ikollhom bażi aktar soda. Il-proċedura li qegħdin nipproponu hija kif se jkunu sottomessi għall-konsultazzjoni pubblika dawn l-assessments biex ikun hemm iktar trasparenza in terms tad-dokumenti li jsiru.

Nixtieq ngħid ukoll li l-proċess tal-SIA mhux se jkun minflok il-konsultazzjoni pubblika jew tip ta’ assessments oħrajn. This is another added layer. Il-proċedura li qegħdin nirrikkmandaw hija li fejn jidħlu pjanijiet u policies, jew meta jkun se jiġi mfassal pjan mill-ġdid jew policy ġdida jew anke revision, wieħed jara t-tip ta’ pjan jew policy li hi, l-iskala, jiġifieri kemm se teffettwa area, u l-geographical context fejn hi u liema żona tal-gżejjer Maltin se tmiss.  La nafu li l-pjanijiet u policies tal-ippjanar huma sottomessi taħt ir-regolamenti tal-iStrategic Environment Assessment (SEA), fejn dawn il-policies ġodda se jkunu screened għal SEA u dan ikun juri li hemm bżonn ta’ assessment għax jista’ ikun li l-impatti ambjentali se jkunu sinifikanti, allura qegħdin ngħidu li għandu jiskatta awtomatikament il-proċess l-ieħor li jsir SIA. Jiġifieri qegħdin norbtu s-significant environmental impact li jista’ joħroġ minn pjan bħala trigger biex isir ukoll SIA. 

Imbagħad il-proċedura tkun li joħorġu t-terms of reference li ktibna u li qegħdin għall-konsultazzjoni pubbika, u ladarba jsir ir-rapport – it-terms of reference huma bbażati fuq l-International Association of Impact Assessors u jitolbu li min jieħu ħsieb l-SIA ikun ikkwalifikat u jkollu esperjenza f’dan il-qasam – dan joħroġ għall-konsultazzjoni pubblika flimkien mal-proċess ta’ konsultazzjoni pubblika għall-pjan innifsu. Dak huwa l-proċess fejn imissu pjanijiet jew policies. 

Fejn jidħlu proċessi ta’ development control joħorġu t-terms of reference u r-rapport li jkun sar ikun miftuħ għall-pubbliku. Jekk iktar ‘il quddiem jiġu fformulati policies għal setturi oħrajn jew qasam ieħor ta’ żvilupp fejn dik il-policy titlob li jkun hemm SIA, allura dawn it-terms of reference se japplikaw ukoll. It-terms of reference jitolbu li jiġi deskritt il-proġett  jew il-pjan u jgħid x’inhu l-qasam leġiżlattiv li jista’ jeffettwa l-element soċjali ta’ fejn se jsir il-pjan jew l-iżvilupp, jagħti l-community profile, jiġifieri jgħid min hemm jgħix hemmhekk, x’etajiet għandhom, jekk minbarra Maltin hemmx komunitajiet barranin, eċċ., biex il-consultant jolqot kemm jista’ jkun rappreżentanti tal-komunità li se tiġi effettwata. Din hija differenti mill-konsultazzjoni pubblika li ssir illum għax illum, fil-konsultazzjoni pubblika li ssir, jieħdu sehem nies li huma interessati mill-ewwel jew li għandhom il-ħin jiktbu u li mhux bilfors ikunu nies tal-komunità. Allura qegħdin ngħidu li fi proġetti jew pjanijiet ta’ ċerta portata se tiddaħħal din il-proċedura biex b’hekk ikun hemm an independent standard approach li tmiss iktar il-membri tal-komunità. Ovvjament ikun hemm ukoll monitoring plan fejn qegħdin nitolbu li jimxu skont il-best practice guidance tal-IAIA. Barra minn hekk qegħdin ngħidu li għandu jkun hemm executive summary kemm bil-Malti kif ukoll bl-Ingliż u, kif diġà għedt, li l-konsulenti jkollhom post-graduate degree fis-suġġett u esperjenza fl-SIA. 

IĊ-CHAIRPERSON: L-ewwel nett irrid ngħid li konvint li din hija inizjattiva pożittiva, u xtaqt nistaqsi wkoll hekk il-PA hijiex qed tiddefinixxi fejn se jibdew jintalbu dawn l-SIAs. Jiġifieri qegħdin ngħidu li SIAs se jibdew jintalbu bħala proċess tal-ippjanar fuq il-proġetti kollha, jew fuq proġetti ta’ high-rise development, jew fuq dawk li jiġu meqjusin bħala major projects? Liema huma dawk il-proġetti li se jintalab li jsir SIA dwarhom ?

IS-SINJ. MICHELLE BORG: Bħalissa l-uniċi proġetti li hemm bżonn li jsir SIA fuqhom huma dawk li jaqgħu taħt il-FAR policy. B’din il-proċedura qegħdin ngħidu li proġetti li jkunu ta’ ċerta portata, it-tip u fejn se jkunu jista’ ikun li hemm bżonn li jsir SIA dwarhom skont l-outcome tal-iscreening tal-SEA. Għad m’hemmx definit liema proġetti oħrajn jista’ jkun hemm bżonn ta’ SIA dwarhom, però taħt il-liġi tagħna xorta jista’ jintalab additional study on a case by case basis. 

IĊ-CHAIRPERSON: L-art kollha li kienet ġiet inkluża fl-iskema fl-2006 u fejn għadu għaddej il-proċess biex toħroġ il-policy fuq dawk il-biċċiet ta’ art, l-applikazzjonijiet jiġu kkunsidrati li jintalbu SIAs dwarhom, jew f’dan l-istadju għadkom m’intomx qegħdin taħsbu f’dawk it-termini?

IL-PERIT JOSEPH SCALPELLO (Assistent Direttur, Awtorità tal-Ippjanar): Fil-każ tar-release tal-art li daħlet fl-iskema fl-2006 għandek żewġ proċessi separati, għandek waħda xprunata mill-privat, dawk li nsejħulhom planning control applications, u dawk li huma xprunati mill-PA. Jekk l-iskala, il-location, u t-tip tal-pjan, jirrikjedi SIA allura permezz ta’ din il-proċedura jsir dak l-assessment u jekk nikkonkludu li r-release ta’ din l-art se jkollha a significant social impact, isir l-SIA. Il-planning control applications mhumiex suġġetti għal dan il-proċess għax mhumiex meqjusin bħala policies formali tal-PA. 

IĊ-CHAIRPERSON: U meta jkunu nstigati mill-PA stess?

IL-PERIT JOSEPH SCALPELLO: Meta jkunu nstigati mill-PA se jiġu soġġetti għal dan l-iscreening process għal SIA. 

IĊ-CHAIRPERSON: Jekk inqabblu l-SIAs mal-EIAs – u hawnhekk nitlobkom tikkoreġuni jekk jien żbaljat – naraw li hemm livelli differenti ta’ kemm titolbu li jkunu in depth l-istudji, u dan jiddependi mill-proġett. Fil-każ tal-SIAs se jiġri l-istess, jiġifieri t-tip ta’ studju li titolbu se jkun jiddependi min-natura tal-proġett? 

IS-SINJ. MICHELLE BORG: Mill-ftit esperjenza li għandna għax vera ltqajna ma’ ftit minnhom, il-proċessi huma differenti fis-sens li qed titlob proċedura li tiddeskrivi l-proposta u tieħu l-outcome tal-komunità. Il-komunità trid tiġi nfurmata f’forum ta’ laqgħa jew laqgħat li tista’ tagħmel l-istess komunità jew il-konsulent, jidentifikaw l-issues u joħorġu b’suġġerimenti ta’ x’jista’ jsir biex tinbidel il-proposta. Jiġifieri hija metodoloġija differenti.

IĊ-CHAIRPERSON: Milli qed nifhem dwar metodoloġija, hawnhekk qegħdin tħallu – jekk qed ninterpretaha tajjeb – ftit leeway lill-konsulenti li se jitqabbdu dwar il-metodu li għandhom jużaw basta jimxu mal-IAIA best practice. Jiġifieri jekk tkunx one-to-one interviews, jekk ikunux focus groups, jekk ikunux scientific surveys, qegħdin tħallu f’idejhom basta dak li jsir ikun in line mal-IAIA best practice. Qed nifhem sew?

IS-SINJ. MICHELLE BORG: Milli nafu s’issa, waħda mill-iktar affarijiet importanti li trid issir hija li dak li jkun jitkellem mal-komunità u jisma’ lill-membri tal-komunità. Dwar jekk ikunux focus groups jew inkella one-to-one, xorta trid tiġi recorded. Jiġifieri the scientific approach qiegħda kif se jkun recorded ir-rapport innifsu. 

Nixtieq ngħid ukoll li bħala għodda hija xi ħaġa ġdida u nixtiequ nippruvaw nagħmluha b’mod iktar sistematiku, fis-sens li nieħdu an adaptive approach, learn by doing, l-aqwa li jkollna sistema li hija covered with international best practice kif konna għamilna meta bdejna bl-EIAs iktar minn 25 sena ilu. Illum huwa differenti, fis-sens li tgħallimna ħafna iktar kif jistgħu jiġu improved. U l-istess qegħdin nittamaw li jiġri f’din il-policy. 

IĊ-CHAIRPERSON: Qed nifhem ukoll li f’dak kollu li se tkun qed tipproponi hi – riċentement kellna l-Fuel Stations Policy –  il-PA se tkun qed tagħmel studju dwar l-impatt soċjali ta’ tali policy li tkun qed tiġi proposta?

IS-SINJ. MICHELLE BORG: L-Executive Council jara t-tip ta’ policy li hi, l-iskala ta’ kemm se tolqot bħala area, u liema lokalitajiet se tmiss, u jista’ jkun li jiddeċiedi li jkun hemm bżonn ta’ SIA. Jekk din il-policy tkun qiegħda tiġi screened biex naraw jekk hemmx bżonn ikun hemm SEA u joħroġ li hemm bżonn ta’ SEA, allura jkun hemm ukoll bżonn ta’ SIA in parallel. 

IĊ-CHAIRPERSON: Illum fejn titolbu tali studju, il-PA x’tagħmel ibbażat fuq dak l-istudju? Jiġifieri fejn kien hemm high-rise developments u intom tlabtu li jsir studju, x’għamlet il-PA abbażi ta’ dak l-istudju? Biddlet il-permess? Talbet xi kundizzjonijiet speċifiċi? 

IL-PERIT JOSEPH SCALPELLO: Id-dokumenti tas-SIAs li rajt jien għandhom numru ta’ mitigation  measures li jekk ikunu relatati ma’ ippjanar jiġu ntegrati bħala kundizzjonjiet fil-permess il-ġdid. 
IĊ-CHAIRPERSON: U min jassigura li dawk il-miżuri jkunu qegħdin jiġu mplimentati?

IL-PERIT JOSEPH SCALPELLO: Jekk waħda mill-mitigation measures tkun tidher bħala kundizzjoni fil-permess, l-obbligu tal-enforcement ovvjament se jkun fuq dik l-aġenzija li tkun responsabbli minn dak is-settur. Pereżempju, jekk il-PA tkun qalet li jrid ikun hemm ċertu noise mitigation measures u jrid jinbena barrier, aħna se naraw li dak il-barrier jinbena skont l-approved drawings.  Jekk, pereżempju, ikun hemm kwestjoni ta’ operating hours u minħabba s-social impact jiġi deċiż li attività għandha tieqaf fil-11:00 p.m., hemm l-operaturi tas-settur li jirregolaw l-opening times; aħna ninkluduha bħala kundizzjoni però r-responsabilità tal-enforcement tkun f’idejn min huwa responsabbli għall-ħinijiet. 

IĊ-CHAIRPERSON:  L-Onor. Galdes.

ONOR. RODERICK GALDES (Segretarju Parlamentari għall-Akkomodazzjoni Soċjali): Din hija xi ħaġa pjuttost innovattiva għal pajjiżna, però jien nara li l-iskop tal-SIA huwa kompletament differenti minn dak tal-EIA, għalkemm huma korrelati. Pereżempju, jien niftakar il-concern kbir li kien  hawn madwar disa’ snin ilu meta bdew jiżdiedu l-betting shops madwar il-pajjiż u niftakar li konna għamilna l-policy li jkun hemm ċerta distanza bejn tali ħwienet u l-iskejjel. L-istess, pereżempju, meta ttieħdet id-deċiżjoni li jiżdiedu n-numru ta’ sulari u allura l-prezz tal-proprjetà beda tiela’ u kien hemm id-daqqa soċjali fuq ċerti faxex tan-nies. Jien nara li aktar milli l-SIA jkun site specific jew li jagħmlu l-iżviluppatur, għandha tikkunsidra li tagħmlu il-PA stess meta tieħu deċiżjoni dwar policy, jiġifieri meta tkun qed tagħmel ippjanar fit-tul, bħal pereżempju, jekk tkun qed tikkunsidra li jkun hemm żieda ta’ sulari sabiex tara kif dan se jeffettwa l-impatt soċjali anke mill-aspett ekonomiku. Ħafna minn dak li qed jeffettwa l-aspett soċjali tal-bniedem illum, forsi jista’ jkun riżultat ta’ għaxar snin, jew 15-il sena ilu meta kienet ittieħdet id-deċiżjoni li jippromwovu aktar bini jew meta ttieħdu l-miżuri fuq il-kera. Naħseb li l-PA għandha wkoll tikkunsidra li tagħmel SIA, pereżempju, meta jkunu qegħdin isiru proġetti ta’ riġenerazzjoni biex taqta’ dawk il-problemi ta’ reati li jista’ jkun hemm f’dik iż-żona partikolari. Huwa tajjeb li jkollna dawn it-tip ta’ pjanijiet innovattivi fil-pajjiż, imma jridu jkunu strutturati, fis-sens li l-PA għandha tibda tippjana u tkun taf bil-quddiem b’mod reali l-impatt soċjali ta’ żvilupp li jkun se jsir u mhux sempliċement ikun studju biex jiżdied mad-dokumenti li s-soltu jintalbu mill-iżviluppatur. 

Naħseb li l-planners iridu jagħmlu studju minn qabel fejn l-aħjar li jistgħu jiskattaw dawn it-tip ta’ proċessi. Pereżempju, aħna qed nagħmlu dan fil-qasam tal-housing fejn qegħdin naraw x’se tkun id-domanda li se jkollu l-pajjiż fil-futur, jekk il-popolazzjoni hijiex se tiżdied jew inkella hijiex se tonqos, jekk il-popolazzjoni żagħżugħa hijiex se tiżdied, u jekk għandniex bżonn nibdew nibnu aktar fiċ-ċokon għal min għandu bżonn aktar ċokon u m’għandux bżonn aktar id-djar kbar li konna nibnu qabel. Naħseb li dawn huma t-tip ta’ affarijiet li l-PA għandha tibda tikkunsidra partikolarment bil-mod li bih qiegħda tinbidel is-soċjetà.  Qed nitkellem b’mod ġenerali mhux fuq site specific, però ma nistax neskludi l-fatt li jista’ jkun hemm żvilupp li joħloq domino effect ta’ aspett soċjali fuq ċerti żoni. 

IĊ-CHAIRPERSON: L-Onor. Azzopardi. 

ONOR. JASON AZZOPARDI: L-ewwel nett nibda biex ngħid li din hija idea u proposta tajba, u xtaqt nagħmel xi domandi ħalli nifhem aktar dak li kontu qegħdin tgħidulna.  Jien fhmit li s’issa l-bżonn ta’ SIA mhuwiex mandatorju f’kull każ ħlief minħabba l-FAR f’dak li għandu x’jaqsam ma’ tall buildings. Naqblu?

IL-PERIT JOSPEH SCALPELLO:  Iva.

ONOR. JASON AZZOPARDI:  B’riżultat ta’ din il-policy, li hija pożittiva u bżonnjuża ħafna, f’liema każijiet se tkun mandatorja, apparti mit-tall buildings? 

IL-PERIT JOSEPH SCALPELLO: Se tkun mandatorja meta għandek pjan u policy li wara l-SCA screening process jirriżulta li hemm bżonn ta’ SEA.  F’dawk il-każijiet se jkun mandatorju li jsir SIA. 

ONOR. JASON AZZOPARDI: Ir-raġuni għalfejn qed nistaqsi hija għax fi slide li kien hemm fil-presentation, l-ewwel bullet point tal-proposed procedure tgħid li l-“Executive Council to decide on case-by-case basis”, imbagħad fil-bullet ta’ wara hemm li “Where SEA screening identifies need for SEA, the need for SIA will be automatically triggered”. Naħseb li l-“case-by-case basis” u l-“automatically triggered” qegħdin imeru lil xulxin. 

IL-PERIT JOSEPH SCALPELLO: Bħala regola ġenerali se jsir a case-by-case assessment, però l-unika ċirkostanza fejn tkun mandatorja hija meta pjan nagħmlulu dak li nsejħulu SCA screening li minnu jirriżulta li għandu bżonn an SEA li jfisser li s-significance tal-pjan jew tal-policy hija kbira u allura it triggers an SIA.  Anything else huwa on a case-by-case assessment mill-kunsill eżekuttiv fuq rakkmandazzjoni tad-direttorat. 

ONOR. JASON AZZOPARDI: Proprju din li ma togħġobnix, biex ma nużax kelma oħra. Fil-ħajja nitgħallmu li diskrezzjoni tagħti lok, jew għal abbuż jew għal misinterpretazzjoni ta’ dik id-diskrezzjoni. Meta qed tgħid on a case-by-case basis b’deċiżjoni tal-kunsill eżekuttiv – huma min huma, kienu min kienu, u jkunu min se jkunu – qed tħalli lok għal ammont ta’ diskrezzjoni f’idejn numru ta’ persuni. Mhux il-każ li titneħħa dik id-diskrezzjoni? Qed ngħid ħażin? M’iniex qed nagħmel sens? Jew diġà ħsibtuha u sibtu li mhijiex prattika? L-iskop huwa pożittiv ħafna, ma tistax tikkritika l-iskop, imma aħna mgħallmin li aktar ma tħalli diskrezzjoni f’idejn persuna aktar għandek il-lok tal-abbuż, bejn minħabba l-fraġilità umana u bejn minħabba affarijiet oħrajn. Kif nistgħu nindirizzawh dan? Qed nivvinta, qed nesaġera jew qed ninkwieta għalxejn? Tistgħu tgħinuni nifhem, jekk jogħġobkom? 

IS-SINJ. MICHELLE BORG: Bħala proċess, l-SIA huwa xi ħaġa ġdida. Biex inkunu ċerti liema każijiet għandhom bżonn ikollhom SIA jrid ikollna aktar ċertezza jew aktar ħidma fuqhom. Din il-hybrid approach qiegħda hemm biex tagħtina ċans naraw f’liema każijiet...  Jista’ jkun li jekk fl-SEA joħroġ li m’hemmx significant environmental effects imma l-kunsill eżekuttiv iħoss li din il-policy se teffettwa l-komunità u jiskatta l-proċess hu u xorta jsir SIA. Jekk bil-mod kif se tiġi operata din ikollna follow up li ngħidu f’“dawn” il-każijiet ġara “hekk” u f’“dawn” il-każijiet ġara “hekk”, bħala direttorat inkunu nistgħu nerġgħu mmorru għand il-kunsill eżekuttiv u ngħidulhom x’ġara u forsi jbidluha. Bħalma din id-darba l-kunsill eżekuttiv iddeċieda li minn a case-by-case basis ad hoc approach idaħħal proċedura, issa qed ngħidu ejjew nagħmlu l-ewwel pass imbagħad minn hemm nitgħallmu u nerġgħu mmorru għal passi oħrajn. 

ONOR. JASON AZZOPARDI: X’timeframes għandkom? Hawnhekk qed naqra li l-konsultazzjoni tispiċċa fit-28 ta’ Ġunju. 

IS-SINJ. MICHELLE BORG: Kif tispiċċa l-konsultazjzoni naraw il-feedback li nkunu rċevejna, skont dik il-feedback naraw x’tibdiliet għandhom isiru għall-proċedura u ntellgħuhom għand il-kunsill eżekuttiv. Imbagħad minn hemmhekk, il-kunsill eżekuttiv jiddeċiedi jekk jadottax il-proċedura jew le. 

ONOR. JASON AZZOPARDI: Jiġifieri m’hemmx mira li sa, pereżempju l-1 ta’ Awwissu jew l-1 t’Ottubru din trid tkun fis-seħħ? Qed nagħmel din il-mistqosija keeping in mind li intom m’intomx membri tal-kunsill eżekuttiv. 

IS-SINJ. MICHELLE BORG: Min-naħa tagħna, il-mira hi li fi żmien xahrejn inlestu l-proċedura u nkunu tellajniha quddiem il-kunsill eżekuttiv. 

ONOR. JASON AZZOPARDI: Jiġifieri sa Settembru… 

IS-SINJ. MICHELLE BORG: ...aħna nkunu tellajniha lill-kunsill eżekuttiv biex jiddeċiedi. 

IĊ-CHAIRPERSON: Ħa nagħmlilkom ftit domandi rigward min se jkunu dawn l-esperti. Intom għedtu li se tkunu qegħdin titolbu post graduate degree u relevant experience. Imma dawn iridu jkunu awtorizzati minn xi entità oħra bħal, pereżempju, l-Università ta’ Malta, jew m’intomx qed tarawha din? 

IS-SINJ. MICHELLE BORG: S’issa le. Wieħed joqgħod fuq is-CV li jkun daħħal jew daħlet il-konsulent, ovvjament jagħmel il-homework tigeħu, u jimxi minn hemm, jiġifieri mhux se jkun hemm reġistru ta’ konsulenti. Nimmaġinaw li ma tantx għandna konsulenti, jiġifieri qisna meta konna bdejna l-proċess tal-EIA fil-bidu tas-snin 90; ma tantx kien hemm practitioners, imma mbagħad bl-esperjenza bil-mod il-mod wieħed itejjeb. 

ONOR. JASON AZZOPARDI: Ovvjament irid ikollhom ċerti kwalifiċi għax fil-proposta qegħdin tgħidu li jridu jkunu post graduates. 

IĊ-CHAIRPERSON: Hekk hu. 

ONOR. RODERICK GALDES: Imma naħseb li l-kwalifiċi jridu jkunu relatati mas-settur għax ma jistax ikun li jkollok gradwat f’settur partikolari u ma jkollu ebda rabta mal-aspett soċjali. Ma rridux noħolqu xi monopolju ta’ nies… (Interruzzjonijiet) Hekk hu. 

ONOR. JASON AZZOPARDI:  Kemm tikkalkulaw li hawn nies fil-pajjiż li huma idonei, midħla, esperti f’dan it-tip ta’ impact assessments? 

IS-SINJ. MICHELLE BORG: Bħalissa tgħoddhom fuq id waħda, però mid-dehra l-Università ta’ Malta qegħdin iħarrġu fresh graduates. 

IĊ-CHAIRPERSON: Jien se nkun qed ngħaddilkom is-suġġerimenti – li ħafna minnhom huma tajbin – li bagħtilna Dr. Michael Briguglio, imma l-Università ta’ Malta tatkom input s’issa? 

IS-SINJ. MICHELLE BORG: Aħna rċevejna input mingħand Dr. Briguglio, però f’isem l-Università bħala istituzzjoni, ma rċevejniex. 

IĊ-CHAIRPERSON: Qegħdin tagħmlu distinzjoni, meta jintalbu dawn l-istudji, bejn within development zone u outside development zone? 

IS-SINJ. MICHELLE BORG: Fil-kriterji ġenerali jissemma l-geographical context però mhu eskluż fl-ebda waħda għax fit-tnejn jista’ jkun hemm impatt soċjali. 

IĊ-CHAIRPERSON: Qed nifhem sew li għalkemm proġett jista’ jkun relattivament żgħir, l-impatt soċjali fuq dik iż-żona partikolari jista’ jkun tali li xorta jintalab studju? Jekk, pereżempju ssir proposta sabiex il-Gvern jiftaħ skola f’parti li hija predominantly residenzjali fejn allura jista’ jkollok tibdil mhux ħaiżn fż-żona, jintalab li jsir dan l-istudju? 

IS-SINJ. MICHELLE BORG: Hija fid-diskrezzjoni tal-kunsill eżekuttiv li jiddeċiedi jekk jimmeritax li jkun hemm SIA jew le.
IĊ-CHAIRPERSON: Ma nafx jekk ir-rappreżentanti tal-ERA iridux iżidu xi ħaġa fuq is-suġġett. 

IL-PERIT MICHELLE PICCININO (Direttur, Awtorità għar-Riżorsi u l-Ambjent): Rigward il-punt li semma l-Onor. Galdes dwar id-distinzjoni bejn il-proċess tal-SIA u l-EIA, aħna naqblu li hemm distinzjoni netta bejn il-proċessi. Ovvjament fil-kappa ta’ dawn l-istudji kollha l-importanti huwa li wieħed jgħaddi l-informazzjoni lill-ieħor, jiġifieri l-istudji kollha jkunu aware mir-riżultat ta’ kollox; l-importanti huwa l-impatt fuq l-individwu u s-soċjetà bl-iżivlupp li jkun se jsir. 

IĊ-CHAIRPERSON: Hawn aktar min jixtieq jintervjeni? Dr. Bonello. 

DR. CLAIRE BONELLO (Rappreżentanta ta’ NGOs): Jien diġà għamilt sottomissjonijiet rigward l-introduzzjoni ta’ SIA fuq bażi ta’ mainstreaming u nixtieq issa nagħmel xi punti rigward l-SIAs.  Xi ftit jew wisq kellna esperjenzi bl-SIAs, minħabba l-każijiet tal-high rise, li s’issa ma tantx kienu sodisfaċenti minħabba żewġ fatturi. Mill-esperjenza li kellna sibna li dan ir-requirement ikun box ticking exercise fejn isir SIA bi spiża għall-iżviluppatur imbagħad il-findings ikunu njorati, jew inkella jkun dokument...  Kien hemm każijiet fejn l-SIA sar seba’ snin wara li ġie deċiż il-każ, u kien hemm każ fejn kienu identifikati ħafna mpatti negattivi u l-permess xorta nħareġ. Jien nixtieq li nevitaw l-iżbalji li saru  fil-passat. 

Punt ieħor huwa rigward meta jsir SIA. Il-PA qalu li dan isir meta jkun hemm l-iscreening għall-SEA, però fil-mument, kif qed isir l-iscreening tal-SEA għall-proġetti u pjanijiet kbar, m’hemmx mod trasparenti li titlob l-informazzjoni u jagħtuhielek mill-iscreening unit tal-SEA. Jekk l-iscreening unit jiddeċiedi li m’hemmx bżonn SEA, dik id-deċiżjoni tista’ tiġi appellata minn xi ħadd? Kif qal tajjeb l-Onor. Azzopardi, naħseb li jrid ikun hemm aktar ground rules mingħajr diskrezzjoni tal-kunsill eżekuttiv, ikun min ikun, ħalli ma jkunx hemm każijiet fejn ċerti policies ikunu soġġetti għal SEA u oħrajn le. 

Rigward il-kwalifiċi tal-persuni li jagħmlu l-SIA il-PA qalu li dawn irid ikollhom post graduate degree relatata mas-suġġett. Dan huwa tajjeb imma jrid ikun speċifikat liema hi din il-post graduate degree u x’esperjenza għandhom ikollhom. Sfortunatament, fil-passat saru assessments minn nies dilettanti b’riżultati verament fqar. Irid ikun hemm metodoloġija spjegata, mhux mandatorja, ħalli mhux ikun hemm SIAs magħmula b’ċertu mod u b’nuqqas ta’ kriterji u oħrajn li jkunu… 

Nixtieq nissuġġerixxi wkoll li l-SIAs jinkludu health impact assessment fuq il-komunità, kif isir f’ċerti pajjiżi Ewropej. Interessanti li fil-Belġju, l-SIA jieħu inkonsiderazzjoni kemm il-pjan jew il-policy se jintroduċu burokrazija u amministrazzjoni żejda għall-komunità. Fil-Belġju jagħmlu wkoll sustainability impact assessment bħala parti mill-SIA, jieħdu miżura ta’ kemm dan il-pjan jew policy li jkun se jiġi ntrodott se jkun sostenibbli vis-à-vis ġenerazzjonijiet futuri. Jien nissuġġerixxi li din tkun introdotta hawnhekk ukoll. 

Meta jiġu identifikati miżuri ta’ mitigazzjoni jew kumpens fl-SIA rridu naraw jekk dawn humiex kontra xi pjan jew policy oħra jew jekk l-impatt tagħhom huwiex se jiġi studjat. Kellna każijiet fejn ġiet identifikata miżura ta’ mitigazzjoni, bħal mina, u l-effetti tagħha ma kenux studjati. Pereżempju, anke l-mitigation measures ta’ batching plant iridu jiġu studjati.  Jekk il-konklużjoni tal-SEA tkun tgħid li l-impatt overall se jkun negattiv, allura bilfors irid ikun hemm miżuri fejn il-proġett jiġi downsized jew ma jsirx, għax kellna każijiet fejn l-impatt kien stmat li se jkun negattiv u xorta bqajna għaddejjin. Allura għaliex għamilnih l-SIA? Biex ikollna rapport ieħor?

Xi ħadd semma xi nfurzar isir fuq il-miżuri ta’ mitigazzjoni. Jiddispjaċini però ma naqbilx li jsir xi infurzar speċifiku fuq dawn il-miżuri. L-ewwel nett, bosta minn dawn il-miżuri ta’ mitigazzjoni huma verament nebulużi, vagi u non enforceable. Pereżempju, jekk tagħmel kundizzjoni li l-iżviluppatur irid jitkellem jew jagħmel diskussjonijiet ma’ Transport Malta biex isibu rotta oħra tal-linja, jew biex jagħmlu bicycle racks jew konferenzi fuq trasport sostennibbli, kif se tkun imkejla jew infurzata? Imorru għad-diskussjonijiet and they tick the box, imma xi jkun ir-riżultat? Jiġifieri jrid ikun hemm riżultati u kundizzjonijiet identifikati, speċifiċi u inforzabbli!

IĊ-CHAIRPERSON: Grazzi.  Il-Perit Scalpello.
IL-PERIT JOSEPH SCALPELLO:  L-ewwel punt tiegħi huwa dwar l-SEA screening process. Veru li m’aħniex qegħdin niddiskutu dak is-suġġett illum, però hemm standard methodology li ġie stabbilit mill-SEA focal point, hemm ukoll standard template, u hemm numru ta’ kriterji li wieħed irid jissodisfa. Min-naħa tal-PA dak id-dokument huwa ppubblikat – ovvjament jekk mhux se jsir SEA għax jekk il-konklużjoni tkun li jrid isir SEA allura imbagħad nipproċedu biex nagħmlu SEA – u l-konklużjonijiet jiġu ppubblikati fuq il-website. Fil-fatt hemm avviż legali li jitkellem dwar il-proċess u aħna nsegwu dawk il-provvedimenti. M’iniex ċert jekk hemmx dritt ta’ appell li joħroġ mill-avviż legali, safejn naf jien le, però I stand to be corrected.

We have taken note tar-rakkmandazzjonijiet li għamlet Dr. Bonello dwar qualifications, methodology, etc., and we will improve the document biex almenu bħala first attempt ikun aħjar milli hu għax ovvjament dak huwa l-iskop tal-konsultazzjoni. 

Rigward studji addizzjonali, bħal health impact assessment u sustainability assessment, we think that those are studies li għandhom isiru on their own merit, jiġifieri rather than li l-SIA isir all encompassing, nippreferu li l-SIA jiffoka fuq social. Jekk hemm bżonn, nagħmlu health impact assessment u sustainability assessment ukoll, però f’dan l-istadju, l-opinjoni tagħna hija li we should focus on the merits of SIA. 

Rigward il-mitigation measures u li dawn ikunu realisable u enforceable huwa kumment li nistgħu nintegrawh fid-dokument rivedut, però again we will learn by experience; nisperaw li aktar ma jibdew isiru SIAs il-kwalità aktar titjieb. 

ONOR. RODERICK GALDES:  Naqbel ħafna ma’ Dr. Bonello, però nerġa’ ninsisti li ma nixtieqx li l-SIA ikun dokument burokratiku li jservi sempliċement biex l-objectors u l-iżviluppatur joqogħdu jagħtu bejniethom. M’għandux ikun dokument imma proċess li jibda minn stadju ta’ ppjanar bikri, qabel ma naslu għal site specific. Nerġa’ ngħid li aħna ħadna deċiżjonijiet meta kien hawn it-twaqqif tal-pjan lokali – u naf għax jien kont involut mill-bidu – u l-problema tal-pjanijiet lokali kienu li jinsew l-aspett soċjali. U għadna hekk sal-lum, bil-pjanijiet neqsin mill-aspett soċjali. Jien niftakar, pereżempju, meta fl-1997 għall-ewwel darba ppruvajna ndaħħlu pjan – kien ħadem magħna Godfrey Baldacchino – biex naraw kif nistgħu nsolvu l-problemi tal-Kottonera minn aspett soċjali. Dan mhux dokument ambjentali biex jevalwa jekk l-iżvilupp għandux isir jew le, però biex l-iżvilupp, anke f’aspett ta’ ippjanar, jidentifika issues li jistgħu jkunu għall-futur. Pereżempju, meta l-Malta Environment and Planning Authority (MEPA) kienet introduċiet il-kunċett tal-penthouses f’Malta ma kenitx għamlet SIA u tlifna l-bejt tradizzjonali. Dik kienet istanza fejn seta’ sar SIA għax il-bini biddilnih totalment. Jien naħseb li jkun tard wisq jekk nagħmlu SIA meta naraw li jkun se jinbena xi high rise.  Jekk se nbiddlu l-policy rridu naraw li jiskatta proċess biex naraw dak il-proġett kif se jeffettwa l-ħajja tan-nies. Il-planning kontinwament jeffettwa l-ħajja tan-nies, però ħafna drabi ma tindunax mill-ewwel imbagħad wara 20 sena tara l-effett fl-iżvilupp b’mod wiesa. Meta naraw kif jinbena l-bini f’Malta nħoss li l-aktar punt kruċjali fejn għandu jsir SIA huwa at planning making stage, iktar milli sempliċement ngħidu lill-iżviluppatur biex jagħmel SIA ħalli jkollu dokument ieħor x’jippreżenta u biex l-objectors joqogħdu jittitubaw fuqu.  Irridu nilqgħu għall-impatt at policy level ħalli ‘l quddiem ma nsibux ruħna bi pjanijiet li jħallulna ċertu impatt. 

IĊ-CHAIRPERSON:  L-Onor. Azzopardi.

ONOR. JASON AZZOPARDI: Jien naqbel ħafna ma’ dak li qalet Dr. Bonello u fil-fatt fakkritni f’notament li għamilt waqt li kienet qed issir il-preżentazzjoni u li nsejt nistaqsi dwaru. Qed nirriferi għal x’jiġri wara. Wara li jsir l-SIA, quid juris? What’s next? Jekk mill-SIA se jkun qed jirriżulta li l-impatt huwa by far negattiv, x’se jiġri? Se jkun sar impact assessment sempliċement għall-istatistika? Jew se jkun hemm konsegwenzi tassattivi biex ikun taken on board dak li l-impact assessment qed jgħid li huwa ħażin? 

IL-PERIT JOSEPH SCALPELLO: Hemm distinzjoni bejn il-plan making process u d-development control. Fil-plan making process ovvjament se jkollok an iterative process jiġifieri  l-SIA mhux se jibda u jispiċċa, jiġi l-konsulent u jagħtina d-dokument, imma se jkun hemm diskussjonijiet kontinwi bejn il-planning team li qed jipprepara l-policy u l-konsulent li qed jipprepara l-SIA. Biex nibqa’ fuq l-eżempju tal-penthouses li semma l-Onor. Galdes, jekk mill-istudji jirriżulta li l-penthouse tkun se toħloq rivoluzzjoni soċjali li ma tistax tkun aċċettabbli, allura f’dak il-punt trid issir rakkmandazzjoni lill-kunsill eżekuttiv li din il-policy m’għandhiex timxi ‘l quddiem at strategic policy stage. Jekk l-SIA jgħid li jekk minflok tokkupa 80% tal-footprint tal-bejt il-penthouse tokkupa 50% is-social impact jista’ jkun imnaqqas b’mod li jkun aċċettabbli, allura dik ir-rakkmandazzjoni tkun taken on board u l-policy tkun li tokkupa 50% tal-bejt. Dawn huma biss eżempji. Il-policy making stage is more an evolving process u mhux fejn xi ħadd jgħid li “din” il-policy għandha negative impact allura nieqfu hemmhekk. Se jkun hemm diskussjonijiet u jekk fl-aħħar mill-aħħar jinstab li l-idea hija ta’ barra minn hawn u se toħloq diżastru, allura jkollha tieqaf hemm.

Fuq proġetti x-xenarju huwa differenti għax il-proġett huwa tal-iżviluppatur u ħafna drabi jasal għand il-PA diġà mħejji fi stadju avvanzat. Hemmhekk trid tevalwa x’impatt se jkollu l-proġett fuq il-komunità, imbagħad jidħlu l-mitigation measures. U l-SIA mhux differenti mill-EIA, fis-sens li jkun hemm numru ta’ mitigations, li jekk jistgħu jiġu ntegrati, jridu jiġu integrati mill-iżviluppatur, jekk ma jistgħux jiġu ntegrati, id-direttorat jkollu jieħu into account il-fatt li dan se jkollu residual social impact, jiġifieri jiġri x’jiġri tagħmel x’tagħmel dejjem se jkollu impatt, imbagħad jasal għall-konklużjoni ħolistika dwar jekk il-proġett għandux jipproċedi jew le.

ONOR. JASON AZZOPARDI: Qabel xejn nirringrazzjak ħafna. Se nagħmel punt li fuq livell personali nkwetat ħafna dwaru. It goes beyond the subject però definittivament hemm aspett soċjali qawwi fih. Għandi domanda li probabbilment għandha tkun indirizzata f’livell ogħla minn tagħkom. Qed nitkellmu fuq policy u strateġija għall-ġejjieni. Nimmaġina li tafu li fil-qrati tagħna ngħataw sentenzi – u m’iniex qed nikkritika dawn is-sentenzi għax huwa inevitabbli li jingħataw, partikolarment mix-xahar li għadda – fejn ġie ddikjarat li l-kirjiet ta’ qabel l-1995 qed jiksru d-drittijiet tal-bniedem. Ingħatat sentenza l-ġimgħa li għaddiet jew ta’ qabel u m’għandix dubju li fix-xhur li ġejjin se jkun hemm mijiet oħra, u dan se jwassal għal uġiegħ ta’ ras kbir f’tier partikolari tal-housing. Jien għadni ġej mingħand anzjana ta’ 79 sena li toqgħod Raħal Ġdid li qaltli li minn €400 fis-sena kera issa għandha €400 fix-xahar. Issa mmultiplika dan il-każ b’tant eluf ta’ persuni oħra u għandek kriżi. Nispera li m’iniex se nagħmel domanda stupida jew retorika; ċertament hija domanda ġenwina lil hinn mill-misħuta politika partiġġjana għax nemmen li bħala pajjiż se jkollna sfida madornali fil-ftit snin li ġejjin. Would you, as a directorate, delve into the housing requirements of the country for the next five to ten years, keeping in mind il-liġijiet tal-kera li għandna? Mhux biex nallarma, imma huwa fatt, li issa li bdejna nattakkaw b’suċċess – u m’iniex qed nikkritika għax huwa żvilupp inevitabbli – il-kiri ta’ qabel l-1995, li bdew fil-ħamsinijiet, sittinijiet, u sebgħinijiet, se naraw każijiet ta’ nies li se jkollhom problema kbira biex ikollhom saqaf fuq rashom u allura l-pressjoni fuq l-art u fuq il-PA se tkun tremendament ikbar. Would your directorate consider, keeping in mind these developments... Forsi tgħidli: X’jimpurtani x’sentenza ta l-imħallef, jew xi ddeċidiet it-tali qorti. Però sfortunatment hija realtà li dawn is-sentenzi se jibdew jeffettwawna għax se jkollhom impatt fuq eluf ta’ nies. Naf li din id-domanda tmur il hinn mis-suġġett, però peress li qed nitkellmu fuq social impact, and I think there is nothing more socially important than having a roof over one’s head, would you consider this in terms of spatial planning? Din hija realtà li rridu niffaċċjaw, dment li m’iniex qed nagħmel domanda li suppost għandi nagħmilha f’livell ogħla minn tagħkom, mingħajr ebda diżrispett lejkom.  Tkellimna l-ġimgħa li għaddiet fil-Plenarja fuq dan is-suġġett u hija xi ħaġa li għadha friska f’moħħi għax għadni ġej mingħand din l-anzjana u rajtha tibki quddiemi.

IL-PERIT JOSEPH SCALPELLO: Se ngħid x’naħseb jien, jiġifieri mhijiex il-pożizzjoni tal-PA u lanqas ġiet diskussa f’livell tekniku. Meta l-iStrategic Plan for the Environment Development (SPED) tkellem fuq housing supply, ma tkellimx fuq market segmentation. It-tbassir li għamilna kien dwar it-total need for housing u aċċertajna li għandna biżżejjed spazju u li dik il-unit, li aħna nsejħulha ż-żona urbana u l-kapaċità urbana, hija biżżejjed biex tikkommoda dak il-bżonn ta’ housing. Veru li l-pajjiż għandu bżonn pereżempju 5,000 unit fis-sena, imma mbagħad għandek issue ta’ affordability u għandek issue ta’ social housing. Dak it-tip ta’ segmentation s’issa m’għamilnihx. Issa, jekk id-direzzjoni tal-Gvern tkun li anke at planning stage we need to allocate specific areas for specific types of housing, obviously we can do it, però f’dan l-istadju l-kriterju tagħna kien li naċċertaw li the global need for housing can be accomodated within the development zone.

ONOR. JASON AZZOPARDI: Nirringrazzjak.  Napprezza ħafna l-korrettezza tiegħek.

IĊ-CHAIRPERSON: Fuq livell ta’ proġetti tistgħu tagħtu eżempji, mingħajr ma ssemmu proġetti partikolari, abbażi tal-istudju li kien sar fuq l-impatt soċjali.  X’miżuri tlabtu fuq proġetti speċifiċi? Nerġa’ ngħid, mingħajr ma ssemmu liema proġett kien.

IL-PERIT JOSEPH SCALPELLO: Ir-rakkmandazzjonijiet li naf bihom jien ġew mill-SIA consultant, jiġifieri mhux aħna bħala direttorat jew bħala PA għamilna elenku ta’ rekwiżiti li kien hemm bżonn biex jindirizzaw l-impatt soċjali; l-SIA għamel numru ta’ rakkmandazzjonijiet u dawk li aħna ħassejna kienu planning related, were taken on board bħala parti mill-assessjar tal-proġett. 

IĊ-CHAIRPERSON: U ddaħħlu bħala kundizzjonijiet fil-permess?

IL-PERIT JOSEPH SCALPELLO: Dwar dan irrid nara l-permess biex inkun ċert. Jien kont involut fid-diskussjoni u fil-formulation tar-rakkmandazzjoni, però d-dokument finali ma rajtux għax jien ġej mill-policy section.

IĊ-CHAIRPERSON: Moving forward, qegħdin taraw li tibda tkun regola li ċerti suġġerimenti li joħorġu minn dawn l-istudji dwar impatt soċjali f’dak li għandu x’jaqsam ma’ ippjanar, jiġu nklużi fil-kundizzjonijiet ta’ permess jekk tali permess joħroġ?

IL-PERIT JOSEPH SCALPELLO:  Kif għedt, il-punt li għamlet Dr. Bonello huwa wieħed validu u naħseb li dan id-dokument jista’ jagħmel iktar enfasi fuq il-fatt li r-rakkmandazzjonijiet tal-SIA jridu jkunu tangible, realizable and enforceable.

IĊ-CHAIRPERSON: Nirringrazzjak. Ma jidhirx li hawn aktar kummenti, però qabel nagħlqu xtaqt l-ewwel nett ngħid prosit lill-PA għal din l-inizjattiva għax żgur huwa pass fid-direzzjoni t-tajba. Ningħaqad mal-kumment li għamel is-Segretarju Parlamentari Galdes, u ċioè li huwa importanti li studji bħal dawn, apparti li jsiru fuq proġetti speċifiċi, għandhom ikunu iktar tassattivi f’livell strateġiku, dwar policy, biex naraw x’se jkun l-impatt tagħha fuq livell nazzjonali.  Jiġifieri qabel ma tittieħed deċiżjoni strateġika, jiġifieri pjan jew policy ġdida, jiġi studjat l-impatt soċjali tagħha sabiex naraw eżatt kif se jkun fuq il-pajjiż kollu. Jien se nitlob lis-Segretarja li t-traskrizzjoni ta’ din il-laqgħa, flimkien mal-korrispondenza li rċevejna, ngħadduhom lill-PA sabiex ikunu l-feedback uffiċjali ta’ dan il-Kumitat. Nirringrazzjakom u naġġorna l-Kumitat għal data u b’aġenda li jiġu kkomunikati aktar tard.

Fit-3:48 p.m. il-Kumitat aġġorna.
